
აჭარის ავტონომიური რესპუბლიკის რეგიონული  

სამეცნიერო ცენტრის 

დ ე ბ უ ლ ე ბ ა  

 

თავი I. ზოგადი დებულებები 

 

1.1 . საქართველოს მეცნიერებათა ეროვნული აკადემიის აჭარის ავტონომიური 

რესპუბლიკის რეგიონული სამეცნიერო ცენტრი (შემდგომში - აჭარის რეგიონული 

სამეცნიერო ცენტრი) სტრუქტურული ერთეულის ფორმით ექვემდებარება საქართველოს 

მეცნიერებათა ეროვნულ აკადემიას. 

1.2 . აჭარის რეგიონული სამეცნიერო ცენტრი თავის საქმიანობაში ხელმძღვანელობს 

საქართველოს კონსტიტუციით, საქართველოს კანონმდებლობით, საქართველოს კანონით 

„საქართველოს მეცნიერებათა ეროვნული აკადემიის შესახებ“, საქართველოს მეცნიერებათა 

ეროვნული აკადემიის წესდებითა და ამ დებულებით.  

1.3 . აჭარის რეგიონული სამეცნიერო ცენტრი ანგარიშვალდებულია საქართველოს მეცნი-

ერებათა ეროვნული აკადემიის წინაშე.  

1.4 . აჭარის რეგიონულ სამეცნიერო ცენტრს აქვს ბლანკი და შტამპი ქართულ-

ინგლისური სრული დასახელებით.  

1.5. აჭარის რეგიონული სამეცნიერო ცენტრის მისამართია 6010 ქ. ბათუმი, ნინოშვილის 

ქ. № 35. 

თავი II. აჭარის რეგიონული სამეცნიერო ცენტრის  

მიზნები და ამოცანებია 

 

2.1 აჭარის ავტონომიურ რესპუბლიკაში არსებული იმ სამეცნიერო და უმაღლესი 

სასწავლებლების სამეცნიერო საქმიანობის კოორდინაცია, რომლებიც სამეცნიერო საქმი-

ანობის შედეგების განხილვითა და შეფასებით ანგარიშვალდებული არიან საქართველოს 

მეცნიერებათა ეროვნული აკადემიის წინაშე.  

2.2 აჭარის რეგიონული სამეცნიერო ცენტრის სამეცნიერო საბჭოს და დარგობრივი 

კომისიის სხდომებზე განხილული საკითხებისა და გადაწყვეტილებების, აჭარის ავტო-

ნომიური რესპუბლიკის უმაღლესი საგანმანათლებლო დაწესებულებებისა და სამეცნიერო-

კვლევითი ინსტიტუტების მიერ კვლევითი მუშაობის შედეგებით მიღებული მასალების, 

აგრეთვე მსოფლიო მეცნიერების უახლოეს მიღწევებზე დაყრდნობით აჭარაში მეცნიერების 

განვითარების ხელშეწყობა და პრიორიტეტების შესახებ წინადადებათა შემუშავება და 

შესაბამისი რეკომენდაციების აჭარის მთავრობაში წარდგენა.  

2.3 აჭარის ავტონომიურ რესპუბლიკაში მეცნიერ-მკვლევართა ინტელექტუალური 

პოტენციალის მობილიზაცია და მათ მიერ მიღებული შედეგების გამოყენებაში დახმარების 

აღმოჩენა, თანამედროვე კვლევის მეთოდების პოპულარიზაცია და მხარდაჭერა, 



საერთაშორისო სამეცნიერო კვლევითი ხასიათის სამუშაოებში, ტენდერებში, გრანტებსა და 

სხვა ღონისძიებებში მეცნიერთა მონაწილეობაში ხელშეწყობა.  

2.4 სახელმწიფო პროგრამებისა და პროექტების მომზადებაში, სახელმწიფო 

დაკვეთების შესრულებაში მონაწილეობა; სამეცნიერო სიმპოზიუმებისა და კონფერენციების 

ჩატარება. 

2.5 ავტონომიურ რესპუბლიკაში არსებული სამეცნიერო და უმაღლესი საგანმა-

ნათლებლო დაწესებულებების მიერ თავიანთი სამეცნიერო საქმიანობის წლიური 

ანგარიშებისა და დასრულებული სამეცნიერო-კვლევითი სამუშაოების დროულად და 

ხარისხიანად წარდგენაზე კონტროლის დაწესება და ხელშეწყობა. 

2.6 აჭარის რეგიონული სამეცნიერო ცენტრის ჟურნალის, ბეჭდვითი და ელექ-

ტრონული სამეცნიერო ჟურნალებისა და სხვა პერიოდული გამოცემებისათვის სტატიებისა 

და მონოგრაფიების მომზადება.  

2.7 საკანონმდებლო და აღმასრულებელი ორგანოების, დარგობრივი სამინისტროების, 

დეპარტამენტებისა და სხვა სტრუქტურების, აქტუალური პრობლემების გადაწყვეტაში 

დახმარების გაწევა, გადაწყვეტილებების და პროგრამების პროექტების მომზადებაში 

ანალიტიკური და ექსპერტული შეფასებებისა და დასკვნების მომზადება. 

 

თავი III. აჭარის რეგიონული სამეცნიერო ცენტრის მართვა 

 

3.1 აჭარის რეგიონულ სამეცნიერო ცენტრს მართავს მისი ხელმძღვანელი და 

სამეცნიერო საბჭო. ცენტრის ხელმძღვანელს საქართველოს მეცნიერებათა ეროვნული 

აკადემიის პრეზიდენტის წარდგინებით თანამდებობაზე ამტკიცებს აკადემიის პრეზიდიუმი 

5 (ხუთი) წლის ვადით. როგორც წესი, იგი უნდა იყოს საქართველოს მეცნიერებათა 

ეროვნული აკადემიის წევრი. ერთი და იგივე პიროვნების ხელმეორედ დამტკიცება 

თანამდებობაზე დასაშვებია რამდენჯერმე, შეზღუდვის გარეშე.   

3.2 აჭარის რეგიონული ცენტრის ხელმძღვანელს ჰყავს მოადგილე (მოადგილეები), 

სწავლული მდივანი, საქმეთა მმართველი, რომელთაც ხელმძღვანელის წარდგინებით 

თანამდებობაზე ნიშნავს და ათავისუფლებს აკადემიის პრეზიდენტი.  

3.3 აჭარის რეგიონული ცენტრის ხელმძღვანელი წარადგენს დასამტკიცებლად 

საშტატო ნუსხას.   

3.4 აჭარის რეგიონული სამეცნიერო ცენტრის ხელმძღვანელი პასუხისმგებელი და 

უფლებამოსილია: 

ა) დებულებით გათვალისწინებული მიზნებისა და ამოცანების განუხრელად 

შესრულებაზე; 

ბ) საქართველოს მეცნიერებათა ეროვნული აკადემიის პრეზიდენტთან შეთანხმებით 

წარმოადგინოს აჭარის რეგიონული სამეცნიერო ცენტრი როგორც საქართველოს 

ფარგლებში, ისე უცხოეთში;  



გ) განსაზღვროს და აკადემიის პრეზიდენტს დასამტკიცებლად წარუდგინოს ცენტრის 

საშტატო განრიგი არსებული დაფინანსების ფარგლებში. თანამშრომელთა 

მატერიალური წახალისების, ფინანსური დახმარების წინადადებები და სხვა.  

3.5 განსაზღვროს და გაანაწილოს ფუნქციონალური მოვალეობები თანამშრომლებს 

შორის. 

3.6 აჭარის რეგიონული სამეცნიერო ცენტრის ხელმძღვანელი ახორციელებს 

აკადემიის დებულებით ნებადართულ დამხმარე ეკონომიკურ საქმიანობას კანონ-

მდებლობით დადგენილი წესით. 

 

 

თავი IV.  აჭარის რეგიონული სამეცნიერო საბჭო  

 

4.1 აჭარის რეგიონული ცენტრის სამეცნიერო საბჭოს შემადგენლობას და წევრთა 

რიცხოვნობას განსაზღვრავს აჭარის რეგიონული სამეცნიერო ცენტრის ხელმძღვანელი და 

ამტკიცებს საქართველოს მეცნიერებათა ეროვნული აკადემიის პრეზიდიუმი. 

4.2 აჭარის რეგიონული სამეცნიერო ცენტრის საბჭოში შედიან ცენტრის ხელმძღვანელი, 

მოადგილე (მოადგილეები), სწავლული მდივანი და აჭარის ავტონომიური რესპუბლიკის 

სახელმწიფო სამეცნიერო და უმაღლესი საგანმანათლებლო დაწესებულებების 

წარმომადგენლები და სხვა.  

4.3 სამეცნიერო საბჭო იკრიბება დაწესებულ ვადებში ცენტრის ხელმძღვანელის მიერ და 

იგი თავმჯდომარეობს მას. საბჭო იხილავს აჭარის ავტონომიური რესპუბლიკის 

მატერიალურ და ინტელექტუალურ განვითარებასთან დაკავშირებულ სამეცნიერო 

კვლევების ეფექტიანობის საკითხებს და შეიმუშავებს მათი პრაქტიკაში გამოყენების 

რეკომენდაციებს.  

4.4 განიხილავს და რეკომენდაციას უწევს რეგიონში სამეცნიერო საქმიანობის ძირითად 

მიმართულებებსა და პრიორიტეტებს, იწვევს სამეცნიერო სესიებს, სიმპოზიუმებსა და 

კონფერენციებს.  

4.5 აჭარის რეგიონული ცენტრის სამეცნიერო საბჭო ფუნქციონირებს საქართველოს 

მეცნიერებათა ეროვნული აკადემიის პრეზიდიუმის მუშაობის პრინციპების შესაბამისად. 

 

თავი V. აჭარის რეგიონული სამეცნიერო  

ცენტრის ქონება 

აჭარის რეგიონული სამეცნიერო ცენტრის ქონებას შეადგენს ავტონომიური რეს-

პუბლიკის მთავრობის მიერ მისთვის უსასყიდლოდ, უზუფრუქტის წესით დროებით 

სარგებლობაში გადაცემული სამუშაო ფართობი და ფლობს მას საქართველოს კანონ-

მდებლობის შესაბამისად. ცენტრის ქონებას შეადგენს აგრეთვე მის მფლობელობაში 

არსებული ძირითადი და საბრუნავი საშუალებები, აკადემიის მიერ გამოყოფილი საფინანსო 

რესურსები, რომლებიც ასახულია აკადემიის ბალანსში.  



 

თავი VI. აჭარის რეგიონული სამეცნიერო  

ცენტრის დაფინანსება 

 

6.1 აჭარის რეგიონულ სამეცნიერო ცენტრს აფინანსებს საქართველოს მეცნიერებათა 

ეროვნული აკადემია და როგორც მის სტრუქტურულ ერთეულს, საქართველოს 

კანონმდებლობით დადგენილი წესისამებრ უწევს საბუღალტრო და საფინანსო მომსა-

ხურებას. თანამშრომელთა შრომის ანაზღაურება ხდება პლასტიკური ბარათებით.  

6.2 აჭარის რეგიონული სამეცნიერო ცენტრის დაფინანსების წყაროები, გარდა 

საქართველოს მეცნიერებათა ეროვნული აკადემიის მიერ მიღებული დაფინანსებისა, 

შეიძლება იყოს ცენტრის საქმიანობიდან გამომდინარე: 

ა) სახელწმიფო შეკვეთების შესრულებიდან მიღებული შემოსავლები; 

ბ) გრანტებისა და ხელშეკრულების საფუძველზე შესრულებული სამუშაოებიდან 

მიღებული შემოსავლები; 

გ) შემოწირულობები; 

დ) საქართველოს კანონმდებლობით ნებადართული სხვა შემოსავლები.  

6.3  შემოსავლები მთლიანად ხმარდება აჭარის რეგიონული სამეცნიერო ცენტრის 

მიზნებისა და ამოცანების შესრულებას. სხვა მიზნით სახსრების გამოყენება აკრძალულია.  

 

თავი VII. აჭარის რეგიონული სამეცნიერო  

ცენტრის კონტროლი 

 

7.1 აჭარის რეგიონული სამეცნიერო ცენტრის, როგორც მისი სტრუქტურული 

ერთეულის მიერ განხორციელებული საქმიანობის კანონიერებაზე, მიზანშეწონილობაზე, 

ეფექტურობასა და საფინანსო-ეკონომიკურ საქმიანობაზე ზედამხედველობას და კონტროლს 

ახორციელებს საქართველოს მეცნიერებათა ეროვნული აკადემია; 

7.2 საქართველოს მეცნიერებათა ეროვნული აკადემია უფლებამოსილია ზედა-

მხედველობის წესით მოახდინოს აჭარის რეგიონული სამეცნიერო ცენტრის გაუქმება.  

 

თავი VIII. აჭარის რეგიონული სამეცნიერო ცენტრის 

დებულების შეცვლის წესი 

 

აჭარის რეგიონული სამეცნიერო ცენტრის დებულებაში ცვლილებებისა და 

დამატებების შეტანა ხდება საქართველოს მეცნიერებათა ეროვნული აკადემიის პრეზი-

დიუმის  მიერ.  

 

 


